
AGA- & ETISKANEVNDIN 
 

KÆRA 7/2024 

FSF-skrivstovan upplýsir Aga- og 

etiskunevndini: 

Málsheitið: FC Hoyvík kærir Víking fyri brúk av ólógligum leikarum við flyting millum A 

og B lið - U15 dreingir, endaspæl bólkur B 

Deild: U15 Dreingir, endaspæl bólkur B Hvør hevur reist málið: FC Hoyvík 

Kapping: Landskapping Nevndin móttikið kæru: 23. september 2024 

Møguligt brot framt: 7. september 2024 Kærugjald goldið: Ja 

Partshoyring: Ja 5 daga kærufreist hildin: Ja.  

Áheitan um munnliga viðgerð: Nei Starvsnevndarummæli: Ongar viðmerkingar 

 

Úrskurður 

 

Staðfest er, at Víkingur hevur brotið grein 8 í Kappingarreglugerðini fyri brúk av seks U15-

leikarum, sum fluttu av A-liðnum til B-liðið at leika, uttan at hava yvirsitið dyst. At gera brúk av 

ólógligum leikarum er álvarsamt brot á regluverk FSF’s. Aga- og etiskanevndin hevur tí avgjørt, 

at revsa 

 

• Víkingur U15 lið B við at tapa dystin móti FC Hoyvík (D U15, endaspæl bólkur B), 

leiktur tann 7. september 2024, við málmuninum 0-3 fyri brúk av seks ólógligum 

leikarum. Tapið við málmuninum 0-3 er ásett við heimild í § 6, bókstav g í 3. reglubroti í 

Aga- og etisku reglugerðini og samsvarandi grein 41 í Kappingarreglugerðini. 

 

Úrskurðurin kann kærast til Yvirkærunevndina. Freistin at kæra er 5 dagar. 

 

Kæran, partshoyringin og møguligt Starvsnevndarummæli 

 

FC Hoyvík kærir Víking fyri brúk av seks ólógligum leikarum til dystin Víkingur B - FC Hoyvík 

í U15 Dreingir (endaspæl bólkur B), sum varð leiktur 7. september 2024. Víkingur B vann dystin 

9-1. Sambært kæruni gjørdi Víkingur B brúk av seks leikaranum, sum høvdu leikt við Víkingur A 

U15 leikumfarið áðrenn. 

 

Víkingur hevur viðurkent brotið í partshoyringini. Víkingur upplýsur, at brotið ikki bleiv framt 

tilætlað, men grundar brotið við at venjarin hjá Víkingi B hevði misskilt reglurnar.  

 

Vegna forfall hevur forkvinnan Anni á Hædd ikki luttikið í viðgerðini.  

 

Heimildir hjá Aganevndini at viðgera málið 

 

Vísandi til grein 2, 3 og 5 í Aga- og etisku reglugerðini hjá FSF, hevur Aga- og etiskanevndin 

málsføri at viðgera hetta mál.  

 
Fakta í málinum 

 

Skrivstovan hjá FSF hevur upplýst málið og eftirkannað skrásetingarnar á dómaraseðlunum. 

Staðfestast kann, at teir seks leikararnir hjá Víkingi, ið eru nevndir í kæruni, standa skrásettir á 

dómaraseðilinum fyri dystin hjá Víkingi A (U15 Dreingir), leiktur leygardagin tann 31. august 

2024 móti KÍ A. Á dómaraseðlanum fyri Víking B (U 15 Dreingir), sum leikti móti FC Hoyvík 

leygardagin tann 7. september 2024, standa hesir somu seks leikarar eisini skrásettir.  

 

Leggjast kann afturat, at Víkingur A í U15 Dreingir ikki leikti nakran dyst eftir dystin 

leygardagin 31. august 2024 og áðrenn dystin hjá Víkingi B í U15 Dreingir tann 7. september 

2024, har teir seks í kæruni umrøddu U15 Víkinga leikararnir kundu havt yvirsitið. Dysturin hjá 

Víkingi A í 5. umfari av bólki A í endaspælinum fyri U15 Dreingir var útsettur til 15. oktober 

2024. Fyrsti dystur hjá Víkingi A í U15 Dreingir eftir dystin tann 31. august 2024, var tí ikki fyrr 

enn hósdagin 12. september 2024 í 6. umfari.     

 

Lógarverkið 

 

Kappingarreglugerðin hevur í grein 8, stk. 1 greiðar reglur um at leikarar ikki kunnu flyta úr 

hægri deild niður í lægri deild at leika, uttan at hava yvirsitið dyst. Sambært grein 8, stk. 6 í somu 

reglugerð (og § 5, stk. 9 í Kappingarreglunum fyri yngri deildir), eru reglurnar um flyting millum 

deildir eisini galdandi fyri A og B lið í somu deild. 

 

Sambært § 6 í Aga- og etisku reglugerðini, kunnu persónar og feløg verða dømd agarevsing fyri 

brot á fótbóltsregluverkið.   

 

Staðfestingar, metingar og niðurstøða 

 

Aga- og etiskanevndin staðfestir, at tað er próvfast, at seks U15 Víkinga leikarar fluttu niður frá 

Víkingi A U15 Dreingir, at spæla við lægri deild, tvs. Víkingur B U15 Dreingir, uttan at hava 

yvirsitið dyst. Víkingur B í U15 Dreingir verður tí sambært grein 6, bókstav g í 3. reglubroti í 

Aga- og etisku reglugerðini dømt at tapa dystin móti FC Hoyvík leiktur tann 7. september 2024 

við málmuninum 0-3. Hetta fyri brúk av seks ólógligum leikarum, av tí at hesir leikarar ikki 

høvdu yvirsitið dyst eftir at hava leikað í hægri deild.  

 

Kæruvegleiðing 

 

Sambært grein 10, litra f í Aga- og etisku reglugerðini, kann úrskurðurin um at Víkingur B í U15  

Dreingir tapir dystin, kærast til Yvirkærunevndina innan 5 dagar eftir, at úrskurðurin er móttikin. 

 

Staður, dagfesting og undirskrift: 

 

Tórshavn 27. september 2024 

 

 

Eli Thorsteinsson 

varaformaður 

 
Í Aga- og etiskunevndini eru:  

• Anni á Hædd, forkvinna og løgfrøðingur 

• Eli Thorsteinsson, varaformaður og løgfrøðingur 

• Ken Nónklett, løgfrøðingur 

• Jóhan T. Davidsen, løgfrøðingur 

• Sissal Kj. Kristiansen, sniðgevi og ráðgevi.  




